
[bookmark: Tittel]Ulstein kommune - lovlegkontroll - kommunestyrevedtak - PS 67/25 og 66/25
[bookmark: Start]Statsforvaltaren viser til Ulstein kommune si oversending av  28.10.2025 der sak om endring av skulestrukturen i kommunen er oversendt. 

[bookmark: _Hlk216179591]Kravet om lovlegkontroll omfattar to vedtak gjort av kommunestyret- PS 67/25 Organisering av oppvekst- og kulturetaten og PS 66/25 Budsjett og økonomiplan 2025 – 2028.
Ulstein kommunestyre handsama 11.09.2025 desse to sakene (i nemnde rekkefylgje)

• PS 67/25 Organisering av oppvekst- og kulturetaten
Vedtak: 1.Barneskulane i Ulstein og Ulsteinvik skulekrins vert slått saman frå 1.
august 2026. (. ..)
2.Ulstein kommunestyre ber om at det vert sett i gang prosess.for å endre
skulekrinsgrensene i tråd med punkt l
(. ....)
• PS 66/25 Budsjett og økonomiplan 2025-2028
Vedtak: (. ..)Konsekvensenav vedtak i PS 67/25 Organisering av oppvekst- og
kulturetaten skal innarbeidast i budsjett- og økonomiplanen.
5 kommunestyrerepresentantar har sett fram krav om lovlegkontroll av desse vedtaka. Det er i tillegg til kravet om lovlegkontroll, også sett fram eit krav om at vedtaka vert gjeven utsett iverksetting. Klagen er formulert slik:
Underteikna møtande medlemer av Ulstein kommunestyre viser til Kommunelova
og klagar med dette saka inn for ny prøving i kommunestyret.

Dersom saka eventuelt går til Statsforvaltaren, bed vi embetet vurdere om

a) Innhaldet i vedtaka kan vere i strid med gjeldande regelverk, slik at dei har
             blitt fatta på feil måte. Vi må også be om at Statsforvalteren på eige initiativ
              går gjennom saka for å kontrollere om det kan gjelde enda meir enn det vi
             har spesifisert.
b) Om embetet kan fatte vedtak om utsett iverksetjing. jf. Forvaltingslova §42
Kommunestyret behandla kravet om lovlegkontroll 23.10.25 i sak 81/25 og stod fast på  sitt første vedtak av 11.09.25
Sakas bakgrunn:
Kommunestyret i Ulstein bad i desember 2024 kommunedirektøren om greie ut ei sak om framtidig skulestruktur. Det går fram av saksutgreiinga at dagens skulebygg berre har ca 60 % utnytting av kapasiteten. Den generelle samfunnsutviklinga med færre barnefødslar og fleire eldre, gjer at kommunestyre ser eit behov for å vurdere framtidig skulestruktur.

I sitt arbeid med omstilling av kommunen har kommunedirektøren hatt ein gjennomgang av heile organisasjonen for å sjå om det er råd å drive kommunen meir effektivt. Alle sektorane i kommunen har gjort ei grundig vurdering av sine område som grunnlag for arbeidet med budsjett for 2026 og økonomiplan for fireårsperioden. 

Statsforvaltaren sine merknader
Etter kommunelova (koml) § 27-1 kan tre eller fleire medlemmar av kommunestyret bringe ei avgjerd i kommunen inn til Statsforvaltaren for kontroll av om avgjerda er lovleg. Det sentrale føremålet med ein lovlegkontroll er å opne for ei avklaring av eventuell rettsleg tvil innanfor kommunen, utan å måtte gå til domstolane med saka.
Kravet om lovlegkontroll er sett fram av fem kommunestyrerepresentantar innanfor fristen på tre veker. Kravet gjeld ei avgjerd treft av eit folkevalt organ og vilkåra for å ta saka opp til behandling er soleis oppfylt. Statsforvaltaren skal i ein lovlegkontroll ta stilling til:
1) Om avgjerda er fatta av eit organ med mynde til treffe slik avgjerd
2) Om avgjerda har blitt til på lovleg måte
3) Om avgjerda har eit lovleg innhald
Kommunal- og distriktsdepartementet har i rundskriv H-2123 gitt retningsliner for innhaldet og omfanget av Statsforvaltaren sin kontroll. Kontroll av kommune sine skjønnsvurderingar fell utanfor med mindre det er tale om misbruk av mynde. Ein lovlegkontroll etter kommunelova inneber derfor ikkje full overprøving i motsetnad til klagesaker etter forvaltningslova sine reglar.
Statsforvaltaren har ikkje kompetanse til å treffe ny avgjerd i saka, berre til å oppheve kommunen si avgjerd dersom denne er ugyldig. 
Avgjerdene som det er bedt om lovlegkontroll av
Saka som det kravd lovlegkontroll av gjeld to vedtak i kommunestyret. Vedtak PS 67/25 om at barneskulane i Ulstein og Ulsteinvik skulekrins vert slått saman frå 1.august 2026. Vedtak PS 66/25 som seier at konsekvensen av vedtak PS 67/25 skal innarbeidast i budsjett og økonomiplanen.
Er avgjerda treft av eit organ med mynde til å treffe slik avgjerd
Dei to vedtaka er treft av kommunestyret som det øvste politiske organ i kommunen. Det er derfor ikkje tvilsamt at vedtaket er treft av eit organ med mynde til å gjere slike vedtak. 
Har avgjerdene blir til på lovleg måte – rettsleg utgangspunkt
Det rettsleg avgjerande for om vedtaka har blitt til på lovleg måte, er om saksbehandlinga har vore forsvarleg. Verken opplæringslova eller anna regelverk har reglar for som regulerer oppretting eller nedlegging av skular. Opplæringslova § 8-1 seier at barn har rett til å gå på den næraste skulen ein soknar til. Men, denne føresegna regulerer ikkje spørsmålet om å gjere endringar i skulestrukturen.  Oppretting og nedlegging av skular ligg innafor kjerneområdet for det kommunale sjølvstyret. Avgjerder om skulestruktur må bygge på kommunestyret sine økonomiske, politiske og samfunnsmessige prioriteringar. Vedtak om å legge ned skular er ikkje enkeltvedtak etter forvaltningslova. Eit slikt vedtak er heller ikkje ei forskrift og reglane i fvl kap VII gjeld derfor ikkje.  Der skulekrinsgrensene skal endrast som følgje av eit vedtak om å endre skulestrukturen, vil slike endringar skje etter forvaltningslovas reglar som gjeld lokale forskrifter. 
Avgjerda om å endre skulestrukturen må derfor følgje dei ulovfesta  krava til forsvarleg saksbehandling. Slike vedtak omhandlar i første rekkje skulebarn, og ei vurdering av kva som er det beste for desse barna er heilt sentralt i vurderinga. I saker som gjeld skulestruktur er det eit saksbehandlingskrav at det blir gjort tilstrekkelege vurderingar som viser korleis omsynet til barnets beste er vurdert og vektlagt. 

FNs barnekonvensjon er gjort til norsk lov gjennom menneskerettslova § 2 nr. 4. Desse føresegnene gjer føringar for korleis saker som gjeld barn skal behandlast. I konvensjonen artikkel 4 går det fram at barnets beste skal vere eit grunnleggande omsyn i alle avgjerder som handlar om barn. Det går og fram at barnet har rett til å bli høyrt anten direkte eller gjennom ein representant. Styresmaktene har og ei plikt til å legge monaleg vekt på barnets syn. Desse rettane har Stortinget sett som so viktige at dei er tekne inn i Grunnlova § 104.  I saksutgreiinga må kommunen derfor synleggjere korleis endringar i skulestrukturen vil påverke barna. Relevante forhold å vurdere i ei sak om skulestruktur vil til dømes vere; tilgang til eit godt fagleg skulemiljø, tryggheit og trivsel, transport og skuleveg, nærmiljø og lokalsamfunn. I vektinga av dei aktuelle interessene som gjer seg gjeldande i ei sak om skulestruktur, skal omsynet til barnets beste leggast stor vekt på. Det er derfor omfattande krav som stillast til kommunen når ein vurderer å gjere endringar i skulestrukturen. 
Ulstein kommune har i dag fem skular. Dette er: 
· Hasund Skule
· Ulstein  Skule
· Haddal Skule
· Ulsteinvik Barneskule
· Ulstein Ungdomskule
Den geografiske avstanden mellom desse skulane er små. Sjølv for Hasund skule, som ligg lengst unna, er avstanden til sentrum under 10 km. 
Kommunedirektøren  i Ulstein har gjennomført ein prosess om å vurdere skulestrukturen på oppdrag frå kommunestyret. Denne utgreiinga har på gått i store delar av 2025.  
Det var utarbeida fire ulike  alternativ til framtidig skulestruktur som vart lagt ut til høyring. 
Dei fire alternativa som vart utgreidd er:

· Alternativ 0 – framhald av dagens organisering - Med kutt i bemanning og lærarårsverk
· Alternativ 1 – Ulstein skule til Ulsteinvik barneskule
· Alternativ 2- Haddal skule til Ulsteinvik barneskule
· Alternativ 3 – Ulstein og Haddal skule til Ulsteinvik barneskule
· Alternativ 4 – Haddal skule til Hasund skule
Konsekvensane av dei fire ulike alternativa er det gjort grundig greie for slik at både innbyggarar og politikarane fekk eit godt grunnlag til å ta stilling i saka.  Det har vore lagt opp til ei brei involvering  der alle har fått høve til å gje uttrykk for sitt syn. Det har vore arrangert folkemøte, og det har vore møte på dei aktuelle skulane. Saka har vore behandla i  fleire kommunale utval, mellom anna ungdomsrådet og levekårsutvalet som har gjeve fråsegn til dei ulike alternativa. Skuleelevane fekk gje uttrykk for sitt syn gjennom ei elevundersøking der elevane frå femte klasse har svart på ei rekkje spørsmål om det å ha ein god skulekvardag. Lærarane på skulane og elevane sine føresette deltok også i spørjeundersøkinga og fekk høve til å gje uttrykk for sitt syn.

Den 19. 6. 25 vedtok kommunestyret å sende dei fire alternativa om organisering av oppvekst- og kultur etaten ut til offentleg ettersyn. Fristen for å kome med innspel var 10.8.2025. 
Det kom inn svært mange høyringssvar og engasjementet frå innbyggarane har vore stort.  Dei fleste  gjer uttrykk for at dei ønskjer 0-alternativet, dvs at skulestrukturen ikkje blir endra. Mange peiker på at skulane er viktig for bygdelaga og at ein skule i bygda er ein føresetnad for trivsel og bulyst.
Saker om skulestruktur gjeld i første rekkje elevane som går på dei aktuelle skulane. Og det er derfor viktig at kommunestyret var kjent med synspunkta til elevane.

Kravet om lovleg kontroll er grunngjeve med at vedtaket er i strid med lovverket, og strid med kommune sine eigne planar, mellom anna kommuneplanen sin samfunnsdel og skulebruksplanen.  Verken kommuneplanen sin samfunnsdel eller skulebruksplanen er  rettsleg bindande planer, og kommunestyret står fritt til å gjere vedtak om skulestruktur i strid med dess planane. Vedtak i strid med tidlegare vedtekne planer, bør grunngjevast slik at det går klart fram kva for omsyn som er tillagt vekt. 

Barnets beste
Det går frem av kommunedirektøren si saksutgreiing at barna har vore involvert og tatt med på råd i prosessen med å gå gjennom skulestrukturen. Elevane frå fjerde klasse har svara på ei spørjeundersøking der tryggheit, trivsel, skulemiljø og opplevd medverknad var nokre av spørsmåla. Svara frå elevane var tatt med i kommunedirektøren si saksutgreiing og var gjort  kjent for kommunestyret nåd dei gjorde sitt vedtak. Det er derfor Statsforvaltaren sitt syn at medverknaden frå barn og unge har vore forsvarleg, og at barneperspektivet er komen godt fram i saka. 

Ulstein kommune har valt å gjere endringar i skulestrukturen i tre trinn.  Først gjer ein vedtak om å endre skulestrukturen, så legg ein denne innsparinga inn i økonomiplan og årsbudsjett. Dersom dette blir vedteke, er planen å gjere endringar i forskrift om skulekrinsgrense seinare.  Statsforvaltaren har ikkje merknader til denne framgangsmåten så lenge saksbehandlinga er forsvarleg. 

Har vedtaket eit lovleg innhald:
Eit vedtak om å endre skulestrukturen ligg til kommunestyret sitt frie skjønn.  
I denne saka har kommunestyret mellom anna vurdert økonomi, behov for omstilling, skuleskyss, skulebygg med overkapasitet, elevane sitt læringsmiljø og lærarane sitt fagmiljø. Dette er saklege omsyn som  er relevant å legge vekt på i ein sak om framtidig skulestruktur. I kommunedirektøren si saksutgreiing er barnets beste særleg vektlagt. 

Kommunestyret fekk ei svært grundig saksutgreiing som grunnlag til å gjere vedtak. Saksutgreiinga inneheldt ei vurdering av fire ulike alternativ, og kommunestyret gjorde vedtak ut i frå det dei meinte var den mest framtidsretta skulestrukturen.  Statsforvaltaren peikar særleg på at omsynet til barnets beste er det tatt omsyn til i kommunestyret sitt vedtak. Dette inneber at barneskulane i Ulstein og Ulsteinvik skule vert slått saman.  Dette er slik Statsforvaltaren vurder det eit lovleg vedtak.

Statsforvaltaren sitt Vedtak:
Kommunestyrevedtaka i  - PS 67/25 Organisering av oppvekst- og kulturetaten og PS 66/25 Budsjett og økonomiplan 2025 – 2028 er gjort av rett organ, er blitt til på lovleg måte og har eit lovleg innhald. 

